UPN talde parlamentarioari atxikitako foru-parlamentari Francisco Javier Trigo Oubiña jaunak 11-26/PES-00042 idatzizko galdera egin zuen. Hona hemen Nafarroako Gobernuko Kultura, Kirol eta Turismoko kontseilariak horretaz ematen dion informazioa:
Nafarroako errendimenduko kirola eta haren katalogazioak araututa daude otsailaren 22ko 9/2012 Foru Dekretuan, Nafarroako Foru Komunitateko errendimenduko kirola eta goi mailako kirolarien zerrenda arautzekoan. Arauan, 3. artikuluan, estamentuak eta errendimenduko kirolaren maila hauek zehazten dira: Nafarroako goi mailako kirolaria, Nafarroako goi errendimenduko kirolaria, hobekuntzako kirolaria eta oinarrizko errendimenduko kirolaria.
Gerora, 9/2012 Foru Dekretua garatu zuten, batetik, martxoaren 30eko 240/2015 Ebazpenak, Nafarroako Kirolaren eta Gazteriaren Institutuko zuzendari kudeatzaileak emanak —haren bidez Nafarroako goi mailako kirolari bihurtzeko bete behar diren kirol betebehar teknikoak aldatu baitziren, eta honako hauek arautzen baitira: Nafarroako errendimenduko kiroleko epaile, teknikari eta kirolari izaeraren iraunaldia, Foru Komunitateko kirol administrazioak Nafarroako errendimenduko kiroleko epaile, teknikari eta kirolariei ematen dizkien prestazioak eta, azkenik, kirol federazioen ziurtagiriaren eredua eta norbanakoen eskabidearen eredua Nafarroako Foru Komunitateko goi mailako kirolari, teknikari edo epaile izendatzeko—, eta bestetik, maiatzaren 29ko 329/2015 Foru Aginduak, Gizarte Politiketako kontseilariak emanak (prozedura arautzen duena Nafarroan goi errendimenduko kirolean, hobekuntzako kirolean eta oinarrizko errendimendukoan sartzeko).
Araudi horretan maila guztietan Nafarroako errendimenduko kirolari gisa katalogatzeko behar diren irizpide orokorrak nahiz teknikoak azaltzen dira. 
Errendimenduko kirolariaren katalogazioarekin lotuta informazioa eskatutako kirolariek hirugarren postua erdietsi zuten Espainiako kluben 3x3 Saskibaloi Txapelketan (Cuencan, 2025eko ekainaren 13tik 15era bitartean, egin zen), zeinean, gizonezkoen kategorian, 40 taldek parte hartu baitzuten.
Kasu horretan, nabarmendu behar dugu absolutua baino beheragoko kategoria bat izanik emaitzak ez dakarrela Nafarroako goi mailako kirolari katalogatzea; izan ere, kategoria absolutukoak baino ez dira hartzen, ohiko bidean, Nafarroako goi mailakotzat, eta horrela ikusten da eskatutako sailkapeneko emaitzak erakusten dituzten tauletan, ikusgai aurretik esandako martxoaren 30eko 240/2015 Ebazpenaren I. eranskineko II. kapituluan. Aurkeztutako kasuan junior kategoriakoak dira; alegia, absolutua baino apalagoak.
Txostenean baloratutako kirolariek ez dute betetzen, gainera, Nafarroako goi errendimenduko kirolari katalogatzeko baldintza teknikoetako bakar bat ere (errendimenduko kirolariaren 2. katalogazioa). Baldintzak maiatzaren 29ko 329/2015 Foru Aginduaren I. eranskineko 3. puntuan jasota daude.
Azkenik, 329/2015 Foru Aginduaren I. eranskineko 4. eta 5. puntuetan azaldutako kasuak ere ez dituzte betetzen; hau da, hobekuntza kirolariaren edo oinarrizko errendimenduko kirolariaren katalogazioan sartzeko kasuak, bertan batez ere Nafarroako Selekzioetako kirolariak daude.
ONDORIOA:
Baieztatzen ahal dugu, gaur gaurkoz, indarrean dagoen araudian oinarrituta, kontsultaren xede diren kirolariek EZ dituztela betetzen Nafarroako errendimenduko kirolari gisa katalogatzeko baldintza teknikoak.
Garrantzitsua da nabarmentzea, halere, Errendimenduko Kirolaren Dekretu berria laster argitaratuko dela, eta kontuan hartuta zirriborro berrian eskatutako baldintza teknikoak, emaitza horrekin etorkizunean Nafarroako goi errendimenduko kirolari katalogatzeko aukera izanen luketela, parte hartutako autonomia-erkidegoen eta taldeen kopuruagatik, ondotiko taulan azaldu bezala.

Espainiako Txapelketaren mailan bai autonomia-erkidegoen araberako txapelketak, bai kluben araberako txapelketak hartuko dira kontuan.
LOTUTAKO ARAUDIA:
· 9/2012 Foru Dekretua, otsailaren 22koa, Nafarroako Foru Komunitateko errendimenduko kirola eta goi mailako kirolarien zerrenda arautzen dituena. http://www.lexnavarra.navarra.es/detalle.asp?r=5925761
· 240/2015 Ebazpena, martxoaren 30ekoa, Nafarroako Kirolaren eta Gazteriaren Institutuko zuzendari kudeatzaileak emana, Nafarroako goi mailako kirolari izateko kirol betekizun teknikoak aldatu eta Nafarroako errendimenduko kiroleko epaile, teknikari eta kirolari izaeraren iraunaldia, Foru Komunitateko kirol administrazioak Nafarroako errendimenduko kiroleko epaile, teknikari eta kirolariei ematen dizkien prestazioak eta kirol federazioen ziurtagiriaren eredua eta Nafarroako Foru Komunitateko goi mailako kirolari, teknikari edo epaile izateko norbanakoen eskabidearena arautzen dituena.
https://bon.navarra.es/eu/iragarkia/-/texto/2015/85/8/
· 329/2015 Foru Agindua, maiatzaren 29koa, Gizarte Politiketako kontseilariak emana, prozedura arautzen duena Nafarroan goi errendimenduko kirolean, hobekuntzako kirolean eta oinarrizko errendimendukoan sartzeko.
https://bon.navarra.es/eu/iragarkia/-/texto/2015/141/10/
Horixe jakinarazten ahal dut, Nafarroako Parlamentuko Erregelamenduaren 215. artikuluan xedatutakoa betez.

